
আশাকানন
৬১




স্তম্ভ মাঝে মাঝে নবীন পল্লব
মঞ্জরী সহিত দুলে।

বহিছে মৃদুল মৃদুল পবন,
পড়িছে শীতল ছায়া;

মধুপ্রিয় পাখী বসিয়া পল্লবে
কিরণে ঝাড়িছে কায়া;

উঠে চারু বাস বায়ু আমোদিয়া
ঢলিতে ঢলিতে যায়;

চলে প্রাণিগণ মুগ্ধ নব রসে
বায়ু, গন্ধে স্নিগ্ধকায়।

সেতুমুখে হেন যাই কত দূর,
পাই পরে মধ্য স্থান;

ঘোর রৌদ্রভাপ সেথা খরতর,
উত্তাপে আকুল প্রাণ।

উত্তপ্ত বালুকা প্রচণ্ড কিরণে
করে দগ্ধ পদতল;

শুষ্ক কণ্ঠতালু আকুল তৃষ্ণায়
প্রাণিগণ চাহে জল।

নীচে ভয়ঙ্কর বহে বেগবতী
স্রোতস্বতী কোলাহলে,

ঘন ঘূণিপাক ভীষণ গর্জ্জন
তীব্রতর বেগে চলে,

মাঝে মাঝে মাঝে ভূকম্পনে যেন
সেতু করে টল টল;

ঘন হুহুঙ্কার বহে মাঝে মাঝে
দুরন্ত ঝটি প্রবল।

অস্থির চরণ প্রাণী কত এবে
মুখে প্রকাশিত ভয়,

চঞ্চল নয়ন, অস্থির শরীর,
চলে কষ্টে সেতুময়।

